Հավելված N 4
Լեռնային Ղարաբաղի Հանրապետության

 կառավարության 2014 թվականի հոկտեմբերի 14-ի
 N 663 -Ն որոշման

1. Սույն կարգով սահմանվում են զբաղվածության կարգավորման ամենամյա պետական ծրագրի (այսուհետ՝ ամենամյա ծրագիր) մոնիթորինգի և գնահատման իրականացման նպատակը, հիմնական ուղղությունները, ամենամյա ծրագրի մոնիթորինգի ու գնահատման ընթացքում և դրա արդյունքում իրականացվող հիմնական գործընթացները, միջոցառումները և գործողությունները, կարգավորվում են ամենամյա ծրագրի մոնիթորինգի ու գնահատման հետ կապված այլ հարաբերություններ:
2. Ամենամյա ծրագրի մոնիթորինգն ամենամյա ծրագրի ընդհանրական և դրանում ներառված զբաղվածության առանձին պետական ծրագրերի մշտադիտարկման գործընթաց է, որն իրականացվում է սույն կարգի 8-րդ  կետի համաձայն հաստատված որոշակի մեթոդաբանությամբ և 9-րդ կետի համաձայն հաստատված կարգով սահմանված պարբերականությամբ:

3. Ամենամյա ծրագրի գնահատումն ամենամյա ծրագրի ընդհանրական և դրանում ներառված զբաղվածության առանձին պետական ծրագրերի գնահատման ընթացակարգ է, որն իրականացվում է սույն կարգի 8-րդ կետի համաձայն հաստատված որոշակի մեթոդաբանությամբ և 9-րդ կետի համաձայն հաստատված կարգով սահմանված պարբերականությամբ:

4. Ամենամյա ծրագրի մոնիթորինգի և գնահատման իրականացման նպատակն է ամենամյա ծրագրի և դրանում ներառված զբաղվածության առանձին պետական ծրագրերի մշտադիտարկման, հավաքագրված տեղեկատվության բազմակողմանի վերլուծության, շահառուների բավարարվածության աստիճանի գնահատման և առկա խնդիրների բացահայտման արդյունքում զբաղվածության ոլորտում վարվող պետական քաղաքականության առաջնահերթությունների սահմանումը, զբաղվածության պետական յուրաքանչյուր ծրագրի արդյունավետության գնահատումը և հետագա շարունակության տեսանկյունից նպատակահարմարության որոշումը, Արցախի Հանրապետության պետական բյուջեի միջոցների ծախսարդյունավետության և կառավարման արդյունավետության բարձրացումը, կոռուպցիոն ռիսկերի նվազեցումը, ամենամյա ծրագրի հասցեականության և ոչ նպատակային օգտագործված ֆինանսական միջոցների վերադարձման գործընթացի ապահովումը:
5. Մոնիթորինգը և գնահատումն իրականացվում են հետևյալ հիմնական ուղղություններով՝
1) ամենամյա ծրագրի ընդհանրական մոնիթորինգ և գնահատում,

2) ամենամյա ծրագրում ներառված՝ զբաղվածության պետական գործող  և նոր (ինչպես նախապես փորձարկված, այնպես էլ փորձարկման ենթակա) ծրագրերի պարբերական մոնիթորինգ և գնահատում: 

6. Ամենամյա ծրագրի մոնիթորինգի ու գնահատման ընթացքում, ի թիվս այլ գործընթացների, սահմանվում են զբաղվածության  պետական ծրագրերի մոնիթորինգի և վերջնական արդյունքների գնահատման ցուցանիշները, մշակվում են անհրաժեշտ տեղեկատվության հավաքման ձևաչափերը և պարբերականությունը, իրականացման ենթակա գործողությունները, ստացվում, վերլուծության է ենթարկվում և գնահատվում  զբաղվածության  պետական ծրագրերի շրջանակներում մատուցված ծառայությունների արդյունքների մասին հետադարձ տեղեկատվությունը: Իրականացված վերլուծություն-ների, շահառուների կարծիքների ուսումնասիրությունների և հետազոտությունների արդյունքները, սահմանված թիրախային ցուցանիշներից ընթացիկ ցուցանիշների շեղումները ներառվում են գնահատման գործընթացում:

Ամենամյա ծրագրի իրականացման, մոնիթորինգի ու գնահատման փուլերում  համապատասխան առաջարկություններ կարող են ներկայացնել հանրապետական և տարածքային համաձայնեցման կոմիտեները, որոնք դիտարկվում և ներառվում են գնահատման գործընթացում:
7. Ամենամյա ծրագրի մոնիթորինգի և գնահատման արդյունքում, ի թիվս իրավիճակից բխող այլ անհրաժեշտ միջոցառումների, ներկայացվում են համապատասխան եզրակացություններ և առաջարկություններ զբաղվածության ոլորտում վարվող պետական քաղաքականության առաջնահերթությունների սահմանման, զբաղվածության պետական յուրաքանչյուր ծրագրի արդյունավետության, շարունակության տեսանկյունից նպատակահարմարության, Արցախի Հանրապետության պետական բյուջեի միջոցների ծախսարդյունավետության և կառավարման արդյունավետության, կոռուպցիոն ռիսկերի նվազեցման վերաբերյալ, զբաղվածության պետական ծրագրերի մոնիթորինգի և վերջնական արդյունքների գնահատման թիրախային ցուցանիշներից ընթացիկ ցուցանիշների շեղումների դեպքում՝ դրանց վերացմանն ուղղված գործողությունների և միջոցառումների ժամանակացույց: 


8. Ամենամյա ծրագրի մոնիթորինգը և գնահատումը իրականացվում է Արցախի Հանրապետության աշխատանքի, սոցիալական հարցերի և վերաբնակեցման նախարարի (այսուհետ՝  նախարար) կողմից հաստատված մեթոդաբանության համաձայն: 


9. Ամենամյա ծրագրի մոնիթորինգի և գնահատման, ինչպես նաև ամենամյա ծրագրի մոնիթորինգի և գնահատման արդյունքների ներկայացման և կիրարկման ընթացակարգը, այդ թվում՝ Արցախի Հանրապետության աշխատանքի, սոցիալական հարցերի և վերաբնակեցման նախարարության համապատասխան կառուցվածքային և առանձնացված ստորաբաժանումների և պաշտոնատար անձանց կողմից մոնիթորինգի և գնահատման գործընթացի շրջանակներում իրականացվող գործառույթները սահմանվում են նախարարի հրամանով:

10. Յուրաքանչյուր տարի, սահմանված ժամկետում, որպես Արցախի Հանրապետության աշխատանքի, սոցիալական հարցերի և վերաբնակեցման նախարարությունն ամենամյա ծրագրի առանձին հավելված, Արցախի Հանրապետության կառավարություն  է ներկայացնում նաև ամենամյա ծրագրի ընդհանրական մոնիթորինգի և գնահատման, ինչպես նաև ամենամյա ծրագրում ներառված՝ զբաղվածության պետական գործող և փորձարկված նոր ծրագրերի մոնիթորինգի և գնահատման արդյունքների մասին ամփոփ հաշվետվությունը:


11. Ամենամյա ծրագիրը հաստատելիս, Արցախի Հանրապետության կառավարությունը հաշվի է առնում նաև սույն կարգի 10-րդ կետով սահմանված ամփոփ հաշվետվությունում ներառված տեղեկատվությունը:  

ԼԵՌՆԱՅԻՆ ՂԱՐԱԲԱՂԻ ՀԱՆՐԱՊԵՏՈՒԹՅԱՆ

ԿԱՌԱՎԱՐՈՒԹՅԱՆ ԱՇԽԱՏԱԿԱԶՄԻ ՂԵԿԱՎԱՐ 
            
  Լ. ԳՐԻԳՈՐՅԱՆ
